
1. Իրավական ակտի ընդունման անհրաժեշտությունը
 Անասնաբուժական պատվաստանյութերի, շիճուկների և ախտորոշիչ միջոցների գովազդի թույլտվությունը տրամադրելու կարգը սահմանելու մասին Հայաստանի Հանրապետության  կառավարության որոշման նախագծի ընդունման անհրաժեշտությունը բխում է «Դեղերի մասին» օրենքի 28-րդ հոդվածի 2-րդ մասից, ինչպես նաև Հայաստանի Հանրապետության վարչապետի 2024 թվականի հուլիսի 12–ի ««Դեղերի մասին» օրենքում լրացումներ և փոփոխություններ կատարելու մասին», «Բնակչության բժշկական օգնության և սպասարկման մասին» օրենքում փոփոխություններ կատարելու մասին» և «Գովազդի մասին» օրենքում փոփոխություններ և լրացում կատարելու մասին» Հայաստանի Հանրապետության օրենքների կիրարկումն ապահովող միջոցառումների ցանկը հաստատելու մասին» N 662–Ա որոշման (այսուհետ՝ Որոշում) հավելվածի 21–րդ կետից։ 

2. Ընթացիկ իրավիճակը և առկա խնդիրները
Անասնաբուժական պատվաստանյութերի, շիճուկների և ախտորոշիչ միջոցների (այսուհետ՝ անասնաբուժական դեղամիջոցներ) շրջանառության փուլերից է դրանց գովազդը, սակայն ներկայումս անասնաբուժական դեղամիջոցների գովազդի թույլտվության տրամադրման իրավակարգավորման բացակայությունը հնարավորություն չի ստեղծում բարելավել այդ շղթայի լիարժեքությունը։ Անասնաբուժական դեղամիջոցների ներմուծմամբ կամ արտահանմամբ կամ պահպանմամբ կամ իրացմամբ զբաղվող իրավաբանական կամ ֆիզիկական անձանց տնտեսական ակտիվության բարձրացման գործոններից մեկն է գովազդի թույլտվությունը։ 
Արդի ժամանակաշրջանում կարևորվում է յուրաքանչյուր ապրանքատեսակի, ծառայության գովազդը։ Այս առումով հարկ է նշել, որ անասնաբուժական դեղամիջոցների գովազդի թույլտվության կանոնակարգի բացակայությունը անորոշություն է առաջացնում կիրառողի, արտադրության  մեջ ներդրողի և ներմուծողի համար։

3. Կարգավորման նպատակը և բնույթը
Անասնաբուժական դեղամիջոցների գովազդի հայտատու կարող են հանդես գալ` անասնաբուժական դեղատնային գործունեությամբ կամ անասնաբուժական դեղամիջոցների արտադրությամբ կամ անասնաբուժական դեղամիջոցների ներմուծմամբ, մեծածախ կամ մանրածախ իրացմամբ զբաղվող կամ անասնաբուժության ոլորտում անասնաբուժական գործունեություն իրականացնող իրավաբանական կամ ֆիզիկական անձինք, ինչպես նաև Հայաստանի Հանրապետությունում գրանցված օտարերկրյա իրավաբանական անձինք կամ օտարերկրյա իրավաբանական անձանց առանձնացված կազմակերպությունները:   
«Անասնաբուժական պատվաստանյութերի, շիճուկների և ախտորոշիչ միջոցների գովազդի թույլտվությունը տրամադրելու կարգը սահմանելու մասին» Հայաստանի Հանրապետության կառավարության որոշման նախագծի ընդունումը կնպաստի միասնական մոտեցումների հստակեցմանը և գործելակերպի կանխատեսելիության բարձրացմանը:
Սույն նախագծի կարգավորման շրջանակներում անհրաժեշտություն է առաջացել «Պետական տուրքի մասին» օրենքի 20–րդ հոդվածում կատարել լրացում, որը ներկայացվել է «Բուսասանիտարիայի մասին» օրենքում փոփոխություններ և լրացումներ կատարելու մասին», «Գործունեության իրականացման ծանուցման մասին» օրենքում լրացում կատարելու մասին, «Սննդամթերքի անվտանգության պետական վերահսկողության մասին» օրենքում փոփոխություն կատարելու մասին» և «Պետական տուրքի մասին» օրենքում լրացումներ կատարելու մասին» ՀՀ օրենքների նախագծերի փաթեթով, որը 2024 թվականի օգոստոսի 15–ի N 1296–Ա որոշմամբ արժանացել է Կառավարության հավանությանը։  
4․ Ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
Նախագծի ընդունմամբ լրացուցիչ  ֆինանսական միջոցների անհրաժեշտություն չի առաջանում, այլ նախատեսվում է Հայաստանի Հանրապետության պետական բյուջեի եկամուտների ավելացում։ 

5. Նախագծի մշակման գործընթացում ներգրավված ինստիտուտները, անձինք
Նախագիծը մշակվել է Հայաստանի Հանրապետության էկոնոմիկայի նախարարության կողմից:

6. Կապը ռազմավարական փաստաթղթերի հետ
Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:
Նախագիծը բխում է Կառավարության 2021-2026թթ. ծրագրի 2.4 կետի «Գյուղատնտեսություն» բաժնից այն է՝ ապահովել կենդանիների հիվանդությունների կանխարգելման արդյունավետ համակարգի ներդրումը և շահագործումը։ Պատվաստանյութերը, շիճուկները և ախտորոշիչները կիրառվում են կենդանիների հիվանդությունները կանխարգելելու և հիվանդներին վաղ հայտնաբերելու, ինչպես նաև բուժելու համար։ Պատվաստանյութերի, շիճուկների և ախտորոշիչների մասին գովազդը  կբարձրացնի ազգաբնակչության շրջանում իրազեկվածությունը՝ կենդանիներին պարտադիր պատվաստելու ռազմավարական կարևորության վերաբերյալ։
Ելնելով վերոգրյալից՝ անհրաժեշտություն է առաջացել մշակել սույն նախագիծը պատվաստանյութերի, շիճուկների և ախտորոշիչների շրջանառության գործընթացը կարգավորելու համար։

7. Ակնկալվող արդյունքը
Գովազդատուներին տրամադրել տեղեկատվություն՝ անասնաբուժական պատվաստանյութերի, շիճուկների և ախտորոշիչ միջոցների գովազդի թույլտվության, հայտի տրամադրման ժամկետների, սահմանված ձևաչափերի, ինչպես նաև գյուղատնտեսական կենդանիների հիվանդությունների կանխարգելման, բուժման և ախտորոշման համար նախատեսված անասնաբուժական պատվաստանյութերի, շիճուկների և ախտորոշիչ միջոցների նշանակության և արդյունավետության վերաբերյալ:
Նախագծի ընդունումը կբարձրացնի սպառողների վստահությունը ձեռք բերվող անասնաբուժական պատվաստանյութերի, շիճուկների և ախտորոշիչ միջոցների նկատմամբ և կնպաստի կանխել ոչ ճիշտ տեղեկատվության տարածումը, ինչպես նաև հնարավորություն կստեղծի արտադրողների և սպառողների շրջանում գործընթացի ճիշտ կազմակերպմանը, հանրայնացմանը, որն էլ իր հերթին անվտանգ պայմաններ կստեղծի անասնաբուժության ոլորտում կիրառվող պատվաստանյութերի, շիճուկների և ախտորոշիչ միջոցների կիրառման գործում:

